
Inatsisartut suleriaasianni § 37, imm. 1 naapertorlugu Naalakkersuisunut  

apeqqut imaattoq matumuuna saqqummiuppara: 

 

Naalakkersuisunut apeqqutit: 

1. Naalakkersuisut misissuinikuuppat, qilalukkanik qernertanik piniarnerup 

annikillisinneqarnerata qaleralinnik peqassuseq qanoq 

sunniuteqarfigisinnaaneraa? 

2. Misissuisimanngippata, sooq Kalaallit Nunaanni nammineq uumassusillit 

ataqatigiinnerannik (økosystemimik) misissueqqissaartoqartinnagu killilersuinerit 

nutaat oqallisigineqarpat? 

3. Naalakkersuisut 25, 50 aamma 100 procentimik annikilliliinerup 

kingunerisinnaasaanik naatsorsuisoqarnissaa piumasarisinnaavaat? 

4. Qaleralit ikinnerulersinnaanerat, sumiiffinnit allamut nuutsinneqarsinnaanerat 

imaluunniit sumiiffinni aalajangersimasuni tammarsinnaanerat 

nalilersorneqarsimava? 

5. Naalakkersuisut qilalukkat qernertat nerisaqarnerannik tatineqarnerup 

annertunerulernera qaleralinnik peqassutsip ajalusoornissaanut 

pissutaaqataasinnaanngitsoq qulakkeersinnaavaat? 

6. Kalaallit piniartuisa kinguaariippassuarni misilittagaannik ilisimasaanillu 

aalajangiinissamut tunngavissami qanoq ilaatitsisoqarpa? 

7. Naalakkersuisut Kalaallit Nunaannut kingunerisinnaasai naammattumik 

uppernarsarneqartinnagit nunani tamalaani killilersuinerit nutaat itigartissavaat? 

(Inatsisartunut ilaasortaq Jens NapãtôK’, Naleraq) 

 

Tunngavilersuut: 

Qilalugaq qernertaq Kalaallit Nunaanni imaani nerisareqatigiinnermut pingaarutilittut 

inissisimavoq, ilaatigut qaleralinnik nerisaqarluni. Taamaattumik qilalukkanik qernertanik 

piniarnerup annikillisinneqarnera imaluunniit unitsinneqarnera piffissap ingerlanerani 

imaani uumassusillit ataqatigiinnerannut oqimaaqatigiissutsimik allanngortitsisinnaavoq. 

 

Kingunerisinnaavaa qaleralit ikinnerulersinnaanerat, siaruarsimaffiisa allanngorsinnaanerat 

imaluunniit ajornerpaaffiani sumiiffinni aalajangersimasuni imaluunniit annertunerusumik 

qaleralinnik peqassutsip ajalusoorsinnaanera. Tamanna suli tamakkiisumik 

naatsorsorneqarsimannginnera pissutigiinnarlugu aarlerinartoqarsinnaanera 

itigartinneqarsinnaanngilaq. 

Taamaattumik nunani tamalaani killilersuinerit akuersissutigineqartinnagit, Naalakkersuisut 

Kalaallit Nunaanni pissutsinut naleqquttumik kingunerisinnaasanik misissueqqissaarneq 

piumasarisariaqarpaat, tassani uumassusilerinikkut ilisimatusarneq aamma piniartut 

kinguaariippassuarni misilittagaannik tunngaveqartumik ilisimasaat ilanngunneqarlutik. 

 

 

Apeqqutigineqartut ullut suliffiusut qulit (10) iluanni allakkatigut akineqareersimanissaat 

piumasarineqarpoq. Oqaatsinik nutserisimanermi paatsuungasoqassatillugu kalaallisut 

allassimasoq aallaavigineqassaaq. 


